
TUZLANSKI KANTON 

OPĆINSKI SUD U LUKAVCU                                                                                                      

Broj: 126 0 P 215250 21 P

Lukavac, 16.12.2022. godine 

Općinski sud u Lukavcu, sudija Emina Burgić Omerdić, u pravnoj stvari tužitelja S.I iz Lukavca, Ul. ... broj .., protiv tuženog M.I iz ..., kojeg zastupa punomoćnik Nisad Omerović, advokat iz Lukavca, radi utvrđenja suposjeda i služnosti (tužba) i radi predaje u posjed (protivtužba), vrijednost spora 2.500,00 KM, van ročišta, dana 16.12.2022. godine, donio je slijedeće

R J E Š E NJ E

Kažnjava se novčanom kaznom u iznosu od 200,00 KM tužitelj S.I.

Izrečenu kaznu tužitelj S.I dužan je platiti u roku od 15 dana i dokaz o uplati dostaviti ovom sudu pozivom na broj predmeta, u protivnom izrečena novčana kazna zamijenit će se kaznom zatvora srazmjerno visini izrečene novčane kazne prema odredbama Krivičnog zakona, s tim da kazna zatvora ne može trajati duže od 15 dana.

Žalba ne odlaže izvršenje rješenja. 

O b r a z l o ž e nj e

Tužitelj je dana 12.08.2021. godine posredstvom punomoćnika kod ovog suda podnio tužbu protiv tuženog radi utvrđenja suposjeda na kč. broj ... i radi utvrđenja prava služnosti korištenja bunara.

Ročište za glavnu raspravu održano je dana 16.12.2022. godine u zgradi suda u prisustvu tužitelja lično i tuženog lično u pratnji punomoćnika. 

Na istom ročištu, tužitelj je koristio telefon, te se nakon upozorenja suda da isti ugasi, obraćao povišenim tonom sudiji govoreći da je sve ovo „štela“.

Sud je istog pismeno na zapisnik opomenuo da ne krši procesnu disciplinu i upozorio da će u slučaju da ponovo ovakvo ponašanje biti novčano kažnjen. 

Nakon izrečene opomene tužitelj je nastavio sa kršenjem procesne discipline upadajući u riječ sudiji i obraćajući se istoj riječima „da li možete odmah da me udaljite iz sudnice“, zatim se obraćao sudiji ne persirajući istu. A nakon što mu je izrečena kazna, ponovo se bez odobrenja obraćao sudiji sa riječima „mogu li platiti odmah“ (misleći na novčanu kaznu koja mu je izrečena).

Imajući u vidu da je opomena bila bezuspješna to je sud primjenom člana 407. stav 2. Zakona o parničnom postupku („Službene novine Federacije Bosne i Hercegovine“ broj 53/03, 73/05 i 19/06-u daljem tekstu ZPP-a) na ročištu od 16.12.2022. godine donio odluku kako je to navedeno u stavu I izreke rješenja. 
Izrečenu kaznu stranka je dužna platiti u roku od 15 dana i dokaz o uplati dostaviti ovom sudu s pozivom na broj predmeta, u protivnom ista će se zamijeniti kaznom zatvora čije će se trajanje odmjeriti srazmjerno visini izrečene kazne u skladu sa odredbama Krivičnog zakona, s tim da kazna zatvora ne može trajati duže od 15 dana, a sve u skladu sa članom 412 ZPP-a.





 S U D I J A







 Emina Burgić Omerdić
Pouka o pravnom lijeku: 

Protiv ovog rješenja dozvoljena je žalba Kantonalnom sudu u Tuzli u roku od 15 dana od dana dostavljanja. Žalba se podnosi putem ovog suda u dva primjerka. 
